
ITANGAZO RISOZA IMIRIMO Y’IGIHEMBWE CYA KABIRI CY’INAMA
Y’ABEPISKOPI GATOLIKA MU RWANDA YO KU WA 4 — 7 GICURASI 2021

Inama y’ Abepiskopi Gatolika mu Rwanda yateraniye i Kigali ku cyicaro cyayo kuva ku wa 4
kugera ku wa 7 Gicurasi 2021 mu mirimo y’igihembwe cyayo cya 2 cy’uyu mwaka Wa 2021.
Yayobowe na Perezida wayo Nyiricyubahiro Musenyeri Filipo RUKAMBA, Umwepiskopi
wa Diyosezi ya Butare, wayitangije isengesho saa yine za mu gitondo.

Iyi nama yari yitabiriwe n’ Abepiskopi bose nk’uko bisanzwe hamwe n’Intumwa ya Papa mu
Rwanda, Mgr Andrezj JOZWOWICZ. Mgr Filipo yavuze ijambo ritangiza inama asuhuza
anashimira abayitabiriye. Yarishoje abagaragariza ingingo z’ingenzi zizibandwaho,
aboneraho guha Intumwa ya Papa mu Rwanda umwanya wo kugeza ku Bepiskopi ijambo no
kubasangiza ubuzima bwa Kiliziya hirya no hino ku isi.

Intumwa ya Papa yasuhuje abitabiriye inama, yishimira ubutumire yagejejweho bwo kuza
kwifatanya na bo anifuriza imirimo myiza Umunyamabanga Mukuru w’Inama y’ Abepiskopi
Gatolika mu Rwanda wahawe indi myaka itatu yo gukomeza uwo murimo. Yihanganishije
bagenzi be kubera ingaruka nyinshi icyorezo cya Covid-19 gikomeje kugira ku buzima
bw’abantu muri rusange no ku iyogezabutumwa by’ umwihariko.

Umunsi wa mbere waranzwe kandi no kwifatanya na Arkidiyosezi ya Kigali mu gutaha ku
mugaragaro imikoranire ya Pacis TV na Canal Plus. Kuri uwo munsi kandi hagaragajwe aho
imyiteguro y’lkoraniro mpuzamahanga ry’Ukaristiya igeze mu Rwanda.

Umunsi wa kabiri wibanze kugushyira mu myanya abarezi mu maseminari makuru no mu
zindi nzego amadiyosezi ahuriyeho. Hasesenguwe imbogamizi ziri mu isomo
ry’iyobokamana na gatigisimu mu mashuri n’ubufatanye ngombwa hagati ya Leta na Kiliziya
mu burezi. Inama yifuje ko amasezerano amaze igihe kirekire anozwa yasinywa, bityo
imikorere n’imikoranire bikarushaho gutanga umusaruro mwiza kandi utubutse. Komisiyo

y’ Abepiskopi yita ku muryango yabasangije inyigo yakoze ku ntambwe zaterwa muri uyu
mwaka w’iyogezabutumwa wahariwe Yozefu Mutagatifu n’umuryango umurikiwe n’ibaruwa
ya gishumba Papa yandikiye abakristu gatolika bose : Ibyishimo by ’urukundo (Amoris
Laetitia). Iyi nyigo yabateye ibyishimo ndetse bifuza ko n’andi makomisiyo yajya abigenza
atyo kugira ngo tubashe kurasa ku ntego y’ubutumwa bwacu tubugeza ku bo bugenewe koko.
Igihe umwaka w’umuryango uzaba usojwe, Abepiskopi bafashe umwanzuro wo kuzita
by’umwihariko ku myigire y’abana mu mashuri. Umunsi wa kabiri wasojwe Abepiskopi
basangiza bagenzi babo amakuru y’ubutumwa basohoza mu madiyosezi yabo muri iki gihe

kitoroshye mu mateka y’iyogezabutumwa ku isi yose.

Imirimo y’umunsi wa gatatu yibanze kugukorera ubugororangingo inyandiko Kiliziya
izifashisha mu ikenurabushyo rusange yiswe TUGENDERE HAMWE, kuganira n’Ikigo
cy’Igihugu cy’imisoro n’amahoro ku bibazo biri mu itegeko nomero 75/2018 ryo ku wa
07/09/2018 rigena inkomoko y’imari n’umutungo by’inzego z’imitegekere y’Igihugu
zegerejwe abaturage. Hatanzwe raporo mbumbe y’umushinga w’imyubako yo ku Ruyenzi
n’indi mishinga nka « Turi mu rugendo », « Ubwirinzi mu ikoranabuhanga », guhindura

« Dusingize Imana » mu gifaransa, guhugura no gukundisha abakorerabushake bo mu
mashuri makuru kwigisha ukwemera gatolika no guha ubumenyi n’imbaraga abashinzwe
guhugura abafasha b’ingo muri gahunda y’ubusugire bw’ingo mu madiyosezi yose. Abagize
Inama y’ Abepiskopi banzuye ko buri mwaka hazajya hasohoka ibaruwa y’ Abepiskopi
itsindagira amizero tuvoma mu ibanga rya Pasika ya Nyagasani, banashyiraho itsinda rizajya
ryunganira amakomisiyo n’ubunyamabanga bukuru mu kuyitegura.

Ku munsi wa nyuma w’Inama, Abepiskopi babanje kuganira ku ngingo zitandukanye zifitiye
ikenurabushyo akamaro banagena amatariki y’imihimbazo yihariye iteganyijwe muri uyu
mwaka w'ubutumwa. Batekereje na none ku buryo bushya bwo gukora iyogezabutumwa mu
bihe by’icyorezo cya covid-19, twihatira kurangamira Kristu wapfuye akazukira kudukiza
guheranwa n’ibitubuza uburyo. Ni ngombwa rwose kandi birashoboka ko n’ibizazane
bihinduka amahirwe mashya yo kwegera Imana, bityo tukazabasha kubisohokamo dufite
ukwemera gukomeye kudapfa guhungabanywa n’ibihita. Bafashe ingamba zo gusangira
udushya twahanzwe mu rwego rwo guhangana n’ibikoma mu nkokora ikenurabushyo
risanzwe. Habaye kandi n’igikorwa cyo kuvugurura no gushyira umukono ku mategeko
mashya agenga Inama y’ Abepiskopi Gatolika mu Rwanda (Conférence Episcopale du
Rwanda) imbere y’amategeki y’Igihugu cyacu.

Ngiyi imwe mu myanzuro yafashwe :

1. Nyuma y’uyu mwaka wahariwe umuryango hazaza umwaka wihariye wo kwita ku
myigire y’abana mu mashuri.

2. Buri mwaka kandi hazajya hasohoka ibaruwa y’ Abepiskopi mu gihe cya Pasika.

Abakristu bose, abapadiri n’abiyeguriyimana bazita ku muryango bisunze ubuvunyi

n’urugero rwa Yozefu Mutagatifu. Hari izindi ngingo Papa yongeye mu bisingizo bya

Yozefu Mutagatifu kugira ngo na zo zizifashishwe.

4. Abepiskopi bishimiye ko Televiziyo Pacis Tv yahujwe na Canal Plus kuko
izarushaho kugera ku bantu benshi no kubafasha mu iyogezabutumwa.
Barashishikariza rero abakristu gukurikira ibiganiro n’inyigisho itambutsa, baharanira
kwamamaza ibyageza abantu ku mukiro nyawo.

5. Abepiskopi barashishikariza abakristu kuzajya bahimbaza umunsi mpuzamahanga

w’abageze mu zabukuru nk’uko Papa Francisko yabyifuje. Uwo munsi uzajya uba ku
cyumweru cya 4 cya Nyakanga. Ni ukuvuga, ku cyumweru cyegereye umunsi mukuru
w’ Abatagatifu Ana na Yowakimu, Sekuru na Nyirakuru ba Yezu. Muri uyu mwaka
tuzawuhimbaza kuwa 25/7/2021.

6. Abepiskopi bashimangiye akamaro ko kunoza imyiteguro yo guhimbaza ikoraniro rya
52 ry’ Ukaristiya (congrés eucharistique) uyu mwaka kuva ku wa 27 kugeza kuwa 30
Gicurasi ku rwego rwa Paruwasi; kuva ku wa 3 kugeza ku wa 6 Kamena ku rwa

Diyosezi (hazaba ari ku munsi mukuru w’Isakaramentu ritagatifu ry’ Ukaristiya), naho
ku rwego rw’Igihugu bikazabera i Kigali kuva ku wa 15 kugeza kuwa 18 Nyakanga.
Muri iryo huriro tuzazirikana cyane ku insanganyamatsiko igira iti « Ukaristiya :
isoko y’ubuzima, impuhwe n’ubwiyunge » (Reba Zab 87,7). Kuva ku wa 5 kugeza
kuwa 12 Nzeli 2021 ni ha hazaba ihuriro mpuzamahanga, i Budapest ho muri
Hungariya. Kuri iyi ngingo Abepiskopi barasaba abakristu gukomeza gusenga kugira
ngo icyorezo cya covid-19 kigabanuke cyane kandi no muri iki gihe bakoze
kubahiriza ingamba zo kwirinda no kurinda abandi babishyizeho umutima.

7. Abepiskopi bagarutse ku nyigisho za gatigisimu, basaba inzego zose z’ ubutumwa
kuzitaho bazongerera imbaraga n’ubukangurambaga. Amaparuwasi arasabwa, ku
buryo bw’umwihariko, kwita ku mahugurwa ahoraho y’abakateshiste.

Imirimo y’Inama y’ Abepiskopi Gatolika mu Rwanda yasojwe ku uyu wa 7 Gicurasi 2021 saa
munani n’igice (14:30) n’isengesho rirangamirana icyubahiro Ubutatu Butagatifu, Imana
imwe, mu buzima n’ubutumwa bwacu bwa buri munsi.

Bikorewe i Kigali, ku wa 07 Gicurasi 2021

Padiri Maritini NIZIGITYIMANA,

Umunyambanga Mukuru
w’Inama y’Abepisikopi Gatolika mu Rwanda

& Filipo RUKAMBA,
Umwepiskopi wa Butare akaba na
Perezida w’Inama y’Abepisikopi Gatolika mu Rwanda

